
195 * சத்திய ஆவேசம்

"அட பொல்லாாத மணி. உட்காருமய்யா. ஆமா. ஒங்க காது செவிடா?"

"உங்கள் ஆசீர்வாதத்தால் ஆண்டவன் என் காதில் இன்னும் திருவிளையாடல் செய்யல"

“தெரியாமத்தான் கேட்கேன். ஒங்க மனசுல என்ன ஸார் நெனப்பு? காலேஜ் அக்கெளன்ட்ஸ் ஸ்டேட்மென்ட்ல, ஏன் ஸார் இன்னும் கையெழுத்துப் போடல!"

"அதுக்கு ஒரு இடையூறு."

"என்ன ஊறு."

“உடற்பயிற்சி ஆசிரியர், விளையாட்டுக் கருவிகள் வாங்கியதாகவும், கட்டிடத்தைப் பழுது பார்த்ததாகவும் பில் தர மறுக்கிறார். வாங்காத சாமான்களுக்கும், பூசாத சுவருக்கும் எப்படி ஸார் பில் கிடைக்கும் என்கிறார். ரசாயனப் பேராசிரியர் சுந்தரமூர்த்தியோ, ஒருபடி ஸோடியம் குளோரைட் அல்லது உப்புகூட வாங்கல. அப்படி இருக்கையில் லேப் சாமான் பத்தாயிரம் ருபாய்க்கு வாங்கினதாய்-பில் தர நான் என்ன இளிச்சவாயனா என்கிறார். பிஸிக்ஸ் ஆசான் அடிக்கவே வந்துட்டார். அதோடு அடிஷனல் பில்டிங் கட்டவே இல்லை. அடியேன் எப்படிக் கையெழுத்துப் போடுறதுன்னு புரியல."

"புரிய வைக்கனுமா?

"என்னை விரட்டுறதுமாதிரி, அவர்களையும் விரட்டுங்க. பில் தரட்டும். எத்தனை கையெழுத்து வேணுமுன்னாலும் விருப்பத்துக்கு விரோதமாய் போடுறேன்."

"அவங்க பிரின்ஸ்பாலா. நீங்களா? ஒங்களுக்குக் கீழே வேலை பார்க்கிற வாத்திப் பசங்ககிட்டே, ஒங்களால வாங்க முடியல. நல்ல டிஸிப்ளின். ஒங்களை பிரின்ஸ்பாலாய் போட்டதுல இருந்து காலேஜே இன்டிஸிப்ளினாய் போயிட்டு."

"நானும் மன்றாடிப் பார்த்துட்டேன். அதுக்கு, அவங்க அரக்கன், அயோக்கியன். அப்பாவு முன்னால, நீங்க எத்தன தடவைன்னாலும் தோப்புக் கரணம் போடுங்க. வேண்டாங்கல, அதுக்காக எங்க காதுகளைப் பிடித்தபடி ஏன் குனியுறிங்கன்னு திருப்பிக் கேட்கிறாங்க! "அவங்கெல்லாம் யூனியன் பசங்க. அப்படித்தான் கேட்பாங்க. கவனிக்கிற விதமாய் கவனிச்சுக்கிறேன். போகட்டும். பில்லுங்களை நான் கொண்டு வர்றேன். நீங்களே ஒரு சின்னக் கையெழுத்துப் போட்டுங்க. லேட்டாகுது. நீங்க கையெழுத்துப் போட்டு, நான் அகடாமிக் கெளன்சிலுல வேற வைத்துத் தொலைக்கணுமே."

		 இப்பக்கம் கடைசியாக 1 பெப்பிரவரி 2018, 06:43 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

